
“Għażiż ħija,
Il-beatifikazzjoni ta’ Mons. Óscar Arnulfo Romero Galdámez, li kien ragħaj ta’ din id-djoċesi għażiża, hija raġuni għal ferħ kbir għas-Salvadorani u għal dawk kollha li jgawdu l-eżempju tal-aqwa ulied tal-Knisja. Mons. Romero, li bena l-paċi bis-setgħa tal-imħabba, ta xhieda lill-fidi b’ħajtu mogħtija sal-aħħar.
Il-Mulej qatt ma jabbanduna lill-poplu tiegħu fid-diffikultajiet, u dejjem jieħu ħsiebu fil-ħtiġijiet tiegħu. Jara l-oppressjoni, jisma’ l-krib muġugħ ta’ uliedu, u jidħol biex jeħlishom mill-oppressjoni u jeħodhom f’art ġdida, abbundanti u wiesgħa, “tnixxi ħalib u għasel” (Eżodu 3, 7-8). Hekk kif għażel lil Mosè biex imexxi lill-poplu f’ismu, huwa jissokta jqajjem rgħajja skont qalbu, li jitimgħu lill-merħla tiegħu b’għarfien u prudenza.
F’dan il-pajjiż sabiħ tal-Amerika Ċentrali, maħsul mill-Oċean Paċifiku, il-Mulej irregala lill-Knisja tiegħu isqof mimli żelu li, bl-imħabba tiegħu lejn Alla u bil-qadi lil ħutu, sar xbiha ta’ Kristu r-Ragħaj it-Tajjeb. Fi żminijiet ta’ koeżistenza diffiċli, Mons. Romero għaraf imexxi, jiddefendi u jħares il-merħla tiegħu, filwaqt li jibqa’ fidil lejn il-Vanġelu u f’għaqda mal-Knisja kollha. Il-ministeru tiegħu kien immarkat minn attenzjoni speċjali għall-ifqar u għall-iktar nies imwarrba. Fil-mument ta’ mewtu, waqt li kien qed jiċċelebra s-Sagrifiċċju Qaddis tal-Imħabba u r-Rikonċiljazzjoni, huwa qala’ l-grazzja li jidentifika ruħu b’mod sħiħ ma’ Dak li ta ħajtu għan-ngħaġ tiegħu.
F’dan il-jum ta’ festa għan-nazzjon Salvadoren, u wkoll għall-pajjiżi sbieħ tal-Amerka Latina, nirringrazzjaw lil Alla li ta lil isqof martri il-ħila li jara u jisma’ s-sofferenza tal-poplu tiegħu u kien qed jagħġinlu qalbu biex, f’ismu, jiggwida u jdawwal, biex jagħmel ħidmietu eżerċizzju sħiħ fil-Karità Nisranija.
Il-leħen tal-Beatu ġdid jissokta jidwi llum biex ifakkarna li l-Knisja, miġemgħa ta’ aħwa madwar il-Mulej, hija l-familja ta’ Alla li fiha ma jistax ikun hemm firdiet. Il-fidi f’Ġesù Kristu, meta tkun mifhuma tajjeb u mħaddna sal-konsegwenzi aħħarija tagħha, tiġġenera komunitajiet li huma bennejja ta’ paċi u solidarjetà. Huwa għal dan li hija msejħa llum il-Knisja f’El Salvador, fl-Amerka u fid-dinja kollha: li tkun għanja fil-ħniena, li ssir ħmira ta’ rikonċiljazzjoni fis-soċjetà.
Mons. Romero jistedinna għall-għaqal u r-riflessjoni, għar-rispett tal-ħajja u l-armonija.
Jenħtieġ li niċħdu l-“vjolenza tax-xabla, tal-mibegħda,” u ngħixu “l-vjolenza tal-imħabba, li ħalliet lil Kristu msallab ma’ salib, li ġġiegħel lil kull bniedem jegħleb l-egoiżmu tiegħu u tassigura li ma jkun hemm ebda inugwaljanza kiefra fostna.” Kien jaf jagħraf u jesperjenza hu nnifsu “l-egoiżmu li hemm moħbi f’dawk li ma jridux jagħtu lilhom infushom biex jilħqu lill-oħrajn.” U, b’qalb ta’ missier, kien jieħu ħsieb il-“ifqar”, u jitlob lis-setgħana jibdlu “l-armi tagħhom f’sikek tal-moħriet għax-xogħol.”
Dawk li għandhom lil Mons. Romero bħala ħabib fil-fidi, li jitolbuh bħala protettur u interċessur, li jqimu xbihetu, isibu fih saħħa u kuraġġ biex jibnu s-Saltna t’Alla, u jaħdmu għal ordni soċjali iktar ekwu u dinjituż.
Dan huwa mument tajjeb għal rikonċiljazzjoni vera nazzjonali quddiem l-isfidi li niffaċċjaw illum. Il-Papa jipparteċipa bit-tama tiegħu, jingħaqad magħkom fit-talb sabiex iż-żerriegħa tal-martirju tiffjorixxi u titwettaq bil-ħajja ta’ ulied dan in-nazzjon, li jġorr bi kburija l-isem tas-Salvatur Divin tad-dinja.
Ħija għażiż, nitolbok, jekk jogħġbok, titlob u titlob għalija, u fl-istess waqt nagħti l-barka appostolika tiegħi lil dawk kollha li jinsabu magħqudin b’modi diversi fiċ-ċelebrazzjoni tal-Beatu l-ġdid.
Fraternament,
Franġisku.
